
Skýrsla starfshóps um gjaldskrár og frístundaheimili 

 
Fræðsluráð skipaði í september 2014 starfshóp sem ætlað var að greina núverandi starfsemi 
frístundaheimila og gera tillögur að úrbótum.  Ennfremur var starfshópnum ætlað að yfirfara gjaldskrá 
vegna frístundastyrkja og koma með tillögur að breytingum. 
 

Erindisbréf starfshóps: 
Starfshópur um endurskoðun heilsdagsskóla, frístundastyrkja og fyrirkomulags niðurgreiðslna 
og gjalda  
 

Starfshópurinn starfar samkvæmt samþykktum fræðsluráðs frá 8. september 2014 og 
fjölskylduráðs 10. september 2014:  

 
„Lagt er til að stofnaður verði starfshópur fjölskyldu- og fræðsluráðs sem fái það 
verkefni að endurmeta fyrirkomulag heilsdagsskóla og endurskoða stuðning bæjarins 
við íþrótta- og tómstundastarf.  
Markmiðið verði að efla þjónustuna með hagsmuni nemenda að leiðarljósi og leita leiða 
til að samþætta skóla- og frístundastarf.  
Starfshópurinn fái jafnframt það hlutverk að móta tillögur sem miða að því að tryggja 
jafnan aðgang barna að íþrótta- og tómstundastarfi, t.d. með auknum sveigjanleikja í 
nýtingu niðurgreiðslna þátttökugjalda og/eða útgáfu frístundakorts í stað núverandi 
fyrirkomulags á niðurgreiðslum vegna íþrótta- og tómstundaiðkunar barna. 
Starfshópurinn muni einnig endurskoða greiðslufyrirkomulag og greiðsluþátttöku vegna 
gjalda hjá dagforeldrum, í leikskólum, Tónlistarskóla, frístundaheimilum og máltíða í 
grunnskólum.  
Niðurstöður úr þjónustukönnunum og ábendingar notenda þjónustunnar verði hafðar til 
hliðsjónar í stefnumótun og aðgerðum.  
Lagt er til að með hópnum starfi rekstrarstjórar og sviðsstjórar viðkomandi fjölskyldu- 
og fræðslusviðs.“ 

 
Skipan starfshóps: 
Fræðsluráð skipaði tvo fulltrúa í hópinn; þau Öddu Maríu Jóhannsdóttur frá Samfylkingu  og Hörð 
Svavarsson frá Bjartri framtíð.  Fjölskylduráð skipaði Helgu Ingólfsdóttur frá Sjálfstæðisflokki sem 
jafnframt er formaður starfshópsins, Karólínu Helgu Símonardóttur frá Bjartri framtíð og Fjölni 
Sæmundsson frá Vinstri Grænum.  Með starfshópnum störfuðu Geir Bjarnason íþrótta- og 
tómstundafulltrúi, Atli Þórsson, rekstrarstjóri fjölskylduþjónustu, Guðmundur Sverrisson, rekstrarstjóri 
fræðsluþjónustu og Rannveig Einarsdóttir sviðsstjóri fjölskylduþjónustu. 
 
Stöðumat: 
Á fyrsta fundi hópsins var farið yfir erindisbréf starfshóps og forgangsröðun  verkefna. Farið var yfir 
möguleika á að þrepaskipta vinnu starfshópsins og mikilvægi þess að vinnan verði skoðuð sem 
stefnumótun til lengri tíma. Starfshópurinn var sammála um eftirfarandi meginpunkta: 
 

 Erindisbréfið sé öflugt en verkefnið mjög umfangsmikið.   

 Innihald frístunda og skólastarfs eigi að fara eftir aldri barna.  

 Vantar skólatengt úrræði fyrir fyrir þriðja og fjórða bekk grunnskóla.  

 Gera þarf góða greiningu á því starfi sem fyrir hendi er.  

 Ræða þurfi við notendur um hvaða þjónustu þeir vilji fá.  

 Skoðað verði fyrirkomulag niðurgreiðslna, m.a. frístundakort og fasta fjárhæð. 

 Greiðsluþátttöku foreldra verður að skoða.  

 Gott væri að hugsa verkefnið út frá því hvernig við myndum vilja standa að 
þjónustunni ef við hefðum frjálsar hendur og værum að byrja frá grunni.  

 Áhersla þurfi að vera á jafnan aðgang allra að þjónustunni.   

 Samþætta þurfi þjónustuna og stytta vinnutíma barna.   

 Ræða þurfi við börn og foreldra. Hvað upplifir starfsfólkið að betur sé hægt að 
gera?   

 Endurskoðun á gjaldskrá Tónlistarskóla kallar á sérstaka greiningu 
 
Vinna starfshóps: 
Starfshópurinn hittist alls 16 sinnum á tímabilinu frá desember 2014 til apríl 2016  Einn fundur var opinn 
kynningarfundur sem haldinn var í Lækjarskóla þann 24. mars 2015 þar sem tillögur starfshóps 
varðandi breytingar á starfsemi frístundaheimila voru kynntar. 
 
 

Frístundaheimili: 

 
 
Starfshópurinn ákvað að taka fyrst fyrir endurskoðun á  starfsemi frístundaheimila en gildi frítíma fyrir 
börn og ungmenni verður æ mikilvægara og starfsemi frístundaheimila er veigamikill þáttur í skóla- og 
tómstundastarfi barna.  Þróun í  starfsemi frístundaheimili, sem áður gengu undir heitinu heilsdagsskóli, 
hefur verið töluverð á undanförnum árum en tækifæri til að gera enn betur eru til staðar.  Megintilgangur 
með  starfssemi frístundaheimila er að styðja við frekari þroska einstaklingsins og að honum standi til 
boða frístundastarf sem hefur uppeldis- og menntunargildi sem tekur mið af aldri hans og þroska. 
Starfshópurinn fór yfir helstu markmið með dvöl barna á frístundaheimilum og hverjar þarfir barna og 
foreldra eru  í nútímasamfélagi og hvernig sveitarfélagið og skólasamfélagið getur best mætt þessum 
þörfum. 
 
Starfshópurinn heimsótti skóla- og frístundasvið Reykjavíkurborgar og fékk góða kynningu á 
uppbyggingu og starfsskrá frístundaheimila í borginni.  Ennfremur var ein starfsstöð, Frostheimar, 
heimsótt sem var mjög athyglisvert en þar er mjög fjölbreytt val tómstunda í boði fyrir nemendur úr 
þriðja og fjórða bekk eftir lok kennslu. 
 
Starfshópurinn heimsótti  frístundaheimili í Hraunvallaskóla í Hafnarfirði og kynnti sér starfsemi og 
starfsaðstæður.  Frístundaheimili sem íþróttafélagið Haukar settu á laggirnar haustið 2014 sem 
þróunarverkefni var einnig skoðað en um 30 börn nýttu sér það frístundaheimili á fyrsta starfsári þess.. 
Starfshópurinn hélt opinn fund í Lækjarskóla þann sem kynntar voru fyrstu hugmyndir starfshópsins auk 
þess sem Kjartan Ásmundsson var með fræðsluerindi um tengsl íþrótta- og tómstundastarfs og kynnti 
þar tillögur sínar að breytingum á starfsemi frístundaheimila.  
Fundurinn var vel sóttur, fundargestir ræddu um kosti og framtíðarmöguleika og mjög upplýsandi. 
   
Starfshópurinn lagði fram tillögur sínar um breytingar á rekstri frístundaheimila á 7. fundi starfshóps og  
var Geir Bjarnasyni falið að hafa yfirumsjón með því að samþætta tillögur starfshóps við fyrirliggjandi 
drög að samþykkt um starfsemi frístundaheimila.  Megininntak þeirra er að nemendum grunnskóla 
standi til boða frístundastarf þar sem umgjörðin er fagleg og áhersla er lögð á uppbyggileg verkefni og 
samþættingu við skipulegar æfingar íþróttafélaga, tónlistarnám og annað tómstundastarf eftir því sem 
kostur er. Starfsemi frístundaheimila skal vera í samræmi við gildandi starfsskrá um frístundaheimili.  

Tillaga starfshóps um endurskoðun á starfssemi frístundaheimila: 
 

Leiðarljós um frístundaheimili: 
 
Nemendum grunnskóla standi til boða frístundastarf þar sem umgjörðin er fagleg og 
áhersla lögð á uppbyggileg verkefni og samþættingu við skipulegar æfingar  íþróttafélaga, 
tónlistarnám og annað tómstundastarf barna eftir því sem kostur er. 
 
 Grunngildi frístundaheimila skulu vera:   

◦ Ábyrgð, jafnræði, umhyggja, forvarnir. 

Samþætting Frítími barna og fullorðinna er dýrmætur og í vaxandi mæli er það krafa foreldra að 

starfsdagur barna verði samfelldari og ennfremur að gæði  frístundastarfs á vegum 

sveitarfélagsins taki mið af þörfum fjölskyldunnar fyrir samveru að vinnudegi loknum 

Skipulag Starfsemi frístundaheimila skal miðast við samþykkt fjölskylduráðs starfsskrá um 

frístundaheimili og samþykkt fjölskylduráðs. Sérstaklega skal huga að því að auka 

framboð á valmöguleikum fyrir þriðja og fjórða bekk grunnskóla sem höfða til þess 

aldurshóps 

Átak um læsi Aðstaða á frístundaheimilum skal taka mið af læsisátaki. Frístundaheimili skulu hafa til 
umráða aðstöðu til lesturs sem hluta af starfsemi sinni og aðgang að skólabókasöfnum 
í því skyni. Heimanám skal vera valmöguleiki á frístundaheimilum  

 
Samvinna  Tekin verði upp samvinna við íþrótta- og tómstundafélög í bænum eftir því sem við 

verður komið og leitast við að hluti af æfingum barna í fyrsta til fjórða bekk grunnskóla 
verði á starfsstíma frístundaheimila eða í  beinu framhaldi.  Kynning á skipulögðu 
íþrótta- og tómstundastarfi verði markviss og hluti af starfsskrá frístundaheimila 

 
Stuðningur Mat á þörf á frekari stuðningi við nemendur á frístundaheimilum verði unnið af fagaðila.  

Matið verði óháð stuðningi við nemendur á skólatíma 
 
Yfirstjórn Fagleg yfirstjórn frístundaheimila skal vera á höndum fagstjóra frístundaheimila. 

Starfsemi frístundaheimila skal styðja við gildandi starfsskrá og verklag viðkomandi 

grunnskóla og vera samþætt eins og kostur er 

Yfirumsjón Daglegur rekstur frístundaheimila getur verið á höndum: 

Fræðslu- og frístundaþjónustu (núverandi fyrirkomulag) 

Skólastjórnenda (samkvæmt þjónustusamningi) 

Íþrótta- og tómstundafélaga  innan Í B H (samkvæmt þjónustusamningi) 
  

Frístundaheimili  sem rekin eru í skólastofnunum skulu hafa þar aðstöðu i 
skólastofnunum í samræmi við samþykkt fjölskylduráðs. 
 

Aðstaða Aðstaða skal vera í samræmi við samþykkt um frístundaheimili 

Skráning  Skráning barna  í frístundaheimili skal vera fyrir 1. júlí ár hvert og miðast við 
annafyrirkomulag, þ.e.  fyrir jól og eftir jól 

Verð  Verðskrá frístundaheimila skal vera auglýst fyrir 15. júní  ár hvert 

 
 
 
Þeir aðilar sem fengu gögnin send til umsagnar voru:  Íþrótta- og tómstundafélög í Hafnarfirði,  
skólastjórar grunnskóla, foreldraráð Hafnarfjarðar, verkefnisstjórar frístundaheimila og sviðsstjórar hjá 
Hafnarfjarðarbæ. 
 
Umsagnir bárust frá :  
Skólastjórum grunnskóla, ÍTH, verkefnastjórum frístundaheimila, Íþróttafélaginu Haukar, bæjarbúum og 
umhverfis- og framkvæmdaráði. Tekið var tillit til flestra athugasemda við fullnaðarvinnu við 
samþykktina og í kjölfar þess að rekstur frístundaheimila færðist til skólastjóra grunnskóla einfaldaðist 
rekstrarform og samskipti aðila innan skólans. 
 
Tillögur starfshóps sem lagðar fram og samþykktar í fræðsluráði á síðasta ári eru sumar nú þegar 
komnar til framkvæmda en starfshópurinn leggur áherslu á að áfram verði unnið að innleiðingu 
breytinga með markvissum hætti. 
  
Aðgerða- og verkefnaforgangsröðun vegna frístundaheimila til að fylgja eftir tillögum 
starfshóps: 
 

1. Ný starfsskrá, í takt við nýja samþykkt um rekstur frístundaheimila  
2. Matslistar vegna gæðastarfs frístundaheimila búnir til 
3. Þróa ný verkefni fyrir þriðja og fjórða bekk 
4. Skipulagðar kynningar á hafnfirsku íþrótta- og tómstundastarfi  
5. Akstur í annað frístundastarf og i skipulagt íþróttastarf á starfstíma frístundaheimila 
6. Læsisátak og aðgengi að bókasöfnum 
7. Virkja fleiri aðila til að reka frístundaheimili 

 
 

 

Endurskoðun á fyrirkomulagi niðurgreiðslna og gjalda í samræmi við erindisbréf: 

 
Fyrirkomulag niðurgreiðslna og gjalda á fræðslusviði var tekið til skoðunar  af starfshópnum í samvinnu 
við starfsmenn á fræðslu- og frístundasviði.  Unnið var út frá samanburði á heildargreiðslubyrði 
barnafjölskyldna við önnur sveitarfélög á höfuðborgarsvæðinu sem lagt var fram af rekstrarsviði 
bæjarins og ennfremur var samanburður ASÍ á útgjöldum barnafjölskyldna hafður til hliðsjónar.  
Varðandi endurskoðun á frístundastyrkjum vegna íþrótta- og tómstundastarf var núverandi fyrirkomulag 
skoðað varðandi fyrirkomulag greiðslna og áhrif þess til að tryggja virkni og ástundun.   
 
Starfshópurinn skilaði af sér tillögum um breytingar á gjaldskrá fræðsluþjónustu á fundi hópsins þann 
20. maí 2015 og óskaði eftir að tillögurnar yrðu kostnaðarmetnar af rekstrarstjóra sviðsins.   
Á fundi starfshóps þann 15. júlí 2015  lagði rekstrarstjóri fram drög að minnisblaði þar sem tillögur 
hópsins voru kostnaðarmetnar.  Hlé var gert á starfi starfshópsins í nokkra mánuði en hópurinn tók aftur 
til starfa í ársbyrjun 2016.  Eftir aðra yfirferð yfir gjaldskrár og frekari samanburð við önnur sveitarfélög 
var lögð fram ný tillaga að breytingum á gjaldskrá þann 18. apríl  2016. 

Helstu tillögur starfshópsins varðandi breytingar á gjaldskrá fræðslu- og frístundaþjónustu eru hækkun á 
frístundastyrk  í kr. 3000 á mánuði vegna þátttöku barna í uppbyggilegu íþrótta- og tómstundastarfi og 
gildi fyrir börn á aldrinum 6 til 18 ára í stað 16 ára eins og nú er.  Einnig  hækkun á systkinaafslætti  í 
50% afslátt fyrir barn nr.  2 og 75% afslátt fyrir þriðja barn.  Afsláttur kemur sjálfkrafa og gengur yfir öll 
skólastig.  Tillagan í heild sinni var samþykkt samhljóða í starfshópnum og vísað til afgreiðslu í 
fræðsluráði.  
 
Starfshópurinn áréttar mikilvægi þess að framkomnar tillögur komi til framkvæmda á þessu ári og taki 
gildi frá og með 1. september 2016. 
 
Starfshópurinn hefur ekki fjallað um gjaldskrá Tónlistarskóla og tekur þar af leiðandi ekki afstöðu til 
verðskrá skólans. 
 
Starfshópurinn tekur ekki afstöðu til sex klukkustunda „gjaldfrjáls leikskóla“ þar sem ákveðið hefur verið 
að stofna nýjan starfshóp  til að skoða það mál. 
 

Framlagðar tillögur starfshóps varðandi breytingar á gjaldskrá Hafnarfjarðarbæjar eru 
eftirfarandi: 

Grunn- og leikskólar: 

Stefnt skal að því að fæðisgjald grunn- og leikskóla verði ávallt sem næst raunkostnaði hráefnis 
og falli ekki inn í systkinaafslátt eða tekjutengdan afslátt. 
Á undanförnum árum hefur verið stefnt að því við að fæðisgjald sé sem næst raunkostnaði við 
hráefni og það markmið hefur að mestu leyti náðst. Starfshópurinn leggur til að áfram verði 
miðað við að fæðisgjald verði sem næst útlögðum kostnaði vegna hráefnis. 
 

Tekjutenging vegna leikskólagjalda verði með óbreyttu sniði (í samræmi við minnisblað frá 15. 
ágúst sem lagt var fyrir bæjarráð)  

Afsláttarfyrirkomulag vegna leikskólagjalda með tenginu við tekjur var tekið upp árið 2012.  
Fyrirkomulag er þannig að lægri tekjuhópar eiga kost á allt að 40% afslætti af leikskólagjöldum.  
Samkvæmt fyrirliggjandi upplýsingum nýtist þetta fyrirkomulag um 68% af einstæðum foreldrum  
og 12% af tekjulágum foreldrum í sambúð(árið 2013) og því er lagt til óbreytt fyrirkomulag.  

Systkinafsláttur verði aukinn í 50% fyrir barn nr. 2 og  75% fyrir barn nr. 3  og gildi milli þjónustu 
stiga í samræmi við núverandi reglur 

Systkinaafsláttur er núna 30% fyrir barn nr. 2 og 50% fyrir barn nr. 3. Við yfirferð á 
heildargjöldum barnafjölskyldna kemur ljóslega fram mikilvægi þess að mæta barnmörgum 
fjölskyldum með hækkun á systkinaafslætti til að tryggja að öll börn hafi sem jafnastan aðgang 
að skóla og frístundastarfi.  Með því að hækka systkinaafslátt er leitast við að mæta 
barnmörgum fjölskyldum og draga úr kostnaði þeirra við skólagjöld og frístundaþjónustu. 

Frístundastyrkir: 

Starfshópurinn leggur til hækkun á frístundastyrkjum í kr. 3000 á mánuði fyrir alla aldurshópa 
frá 1. september nk., aldursmörk verði hækkuð um tvö ár og verði frá 6 ára til 18 ára aldurs. 
Meginrök fyrir hækkun frístundastyrks er að tryggja sem jafnastan aðgang allra barna og auka 
þátttöku þeirra  í skipulögðu íþrótta- og tómstundastarfi.  Með því að hækka aldursmörk í 18 ár 
er unnið gegn brottfalli í þessum aldurshópi. 
Starfshópurinn leggur til að fræðsluráð endurskoði  fyrirkomulag  frístundastyrkja í þeim tilgangi 
að ólíkum þörfum barna og ungmenna  sé mætt.  Sérstaklega verði horft til þess hvort víkka 

eigi út skilyrði fyrir frístundastyrkjum og hvort skilgreind markmið séu of þröng í núgildandi 
reglum. 

Dagforeldrar: 

Starfshópurinn leggur til óbreytt fyrirkomulag en á síðasta ári var framlag til niðurgreiðslu á 
dagforeldragreiðslum hækkað í 50 þúsund auk þess sem greiðslur hefjast nú við 18 mánaða 
aldur í stað 24 mánaða áður. 

Frístundaheimili: 

Í tillögum starfshóps um breytingar á rekstri frístundaheimila sem lagðar voru fram síðasta vor 
komu fram tillögur um gjaldskrá og fyrirkomulag innheimtu sem komnar eru til framkvæmda.  

Aðrar tillögur: 

Starfshópurinn leggur til að sett verði upp reiknivél á heimasíðu bæjarins þar sem með 
auðveldum hætti verði hægt að sjá þau afsláttarkjör sem í boði eru fyrir mismunandi 
fjölskyldugerðir.   
Starfshópurinn leggur til að framkomnar tillögur komi til framkvæmda þann 1. september 2016. 
 
 

Lokaorð: 

Starfshópurinn leggur áherslu á að meginstefna verði að gjaldskrá Hafnarfjarðarbæjar verði 
hófleg, ábyrg og taki mið af kröfum samfélagsins um þátttöku fjölskyldunnar í uppbyggilegu 
starfi, hvort sem um er að ræða nám eða tómstundir. 

 
Með tillögum starfshópsins eru stigin skref í þá átt að draga úr útgjöldum barnafjölskyldna. 
Mikilvægt er að haldið verði áfram á þessari braut og útgjöld barnafjölskyldna lækkuð enn 
frekar t.d. með endurskoðun á dvalargjöldum leikskólabarna, frekari systkinaafslætti, 
tekjuviðmiðum og frístundastyrkjum.  Við gerð næstu fjárhagsáætlunar þarf að tryggja að 
málefni barnafjölskyldna hafi forgang og áfram verði unnið markvisst að frekari lækkun 
þjónustugjalda. 

Fylgiskjöl: 
Glærur frá kynningarfundi í Lækjarskóla 
Samþykkt um frístundaheimili 
Tillaga um breytingar á gjaldskrá 
Endurgerð ósamþykkt starfsskrá tómstundamiðstöðva 

 


